
ՈՐՈՇՈՒՄ 
ԵՐԵՎԱՆ ՔԱՂԱՔԻ ՖՐՈՒՆԶԵԻ ՓՈՂՈՑՆ ԱՆՎԱՆԱՓՈԽԵԼՈՒ ՄԱՍԻՆ 

 
 Ղեկավարվելով «Երևան քաղաքում տեղական ինքնակառավարման մասին» օրենքի 
8-րդ հոդվածի 1-ին մասի 19-րդ կետի դրույթներով, Հայաստանի Հանրապետության 
կառավարության 2005 թվականի դեկտեմբերի 29-ի հ. 2387-Ն որոշմամբ հաստատված 
կարգի 4-րդ կետով՝ 

Երևան քաղաքի ավագանին որոշում է. 
1. Երևան քաղաքի Շենգավիթ վարչական շրջանի Ֆրուզեի փողոցն (սկսվում է 

Գարեգին Նժդեհ փողոցից, հասնում՝ Բագրատունյաց փողոց) անվանափոխել հայոց 
արքայատոհմի՝ Երվանդունիների անվամբ՝ «Երվանդունիների փողոց»:  

2. Սույն որոշումն ուժի մեջ է մտնում պաշտոնական հրապարակմանը հաջորդող 
օրվանից: 

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
ՄՇԱԿՈՒՅԹԻ, ԿՐԹՈՒԹՅԱՆ ԵՎ  
ՍՈՑԻԱԼԱԿԱՆ ՀԱՐՑԵՐԻ ՄՇՏԱԿԱՆ  
ՀԱՆՁՆԱԺՈՂՈՎԻ ՆԱԽԱԳԱՀ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ        ՀԱՅԿ ՄԻՐԶՈՅԱՆ 

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ       ՔՐԻՍՏԻՆԵ ՎԱՐԴԱՆՅԱՆ   

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ        ՀԵՂԻՆԵ ՈՍԿԱՆՅԱՆ      
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ                                   ԱՐԵՎԻԿ ԲԼԵՋՅԱՆՑ 



 
 
 
 
 
 
 



 

ՏԵՂԵԿԱՆՔ-ՀԻՄՆԱՎՈՐՈՒՄ 

«ԵՐԵՎԱՆ ՔԱՂԱՔԻ ՖՐՈՒՆԶԵԻ ՓՈՂՈՑՆ ԱՆՎԱՆԱՓՈԽԵԼՈՒ  

ՄԱՍԻՆ» ԵՐԵՎԱՆ ՔԱՂԱՔԻ ԱՎԱԳԱՆՈՒ ՈՐՈՇՄԱՆ ԸՆԴՈՒՆՄԱՆ 

ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ 

 

 

Նախագծով առաջարկվում է Երևան քաղաքի Ֆրունզեի փողոցը անվանափոխել 

Երվանդունիների փողոց անվամբ՝ նպատակ ունենալով Երևանի տեղանվանական 

համակարգում առավել ամբողջականորեն և տրամաբանորեն արտացոլել հայ ժողովրդի 

պատմական ժառանգությունը։ 

Ներկայում փողոցը կրում է Միխայիլ Ֆրունզեի (1885–1925)  անունը, ում 

կենսագրությունն ու գործունեությունը կապված են հիմնականում Ռուսական կայսրության 

և Խորհրդային Ռուսաստանի քաղաքական ու ռազմական պատմության հետ։ Ռուսական 

քաղաքացիական պատերազմի տարիներին ղեկավարել է Կարմիր բանակի մի 

շարք ռազմաճակատներ և ռազմական գործողություններ՝ այդ թվում Կոլչակի, Վրանգելի և 

այլ հակաբոլշևիկյան ուժերի դեմ։ 1924–1925 թվականներին զբաղեցրել է ԽՍՀՄ 

բարձրագույն ռազմական ղեկավար պաշտոնները՝  լինելով 

Ռազմահեղափոխական խորհրդի նախագահ և ռազմական ու ծովային գործերի ժողկոմ։ 

Մահացել է 1925 թվականին Մոսկվայում։ Նրա գործունեության և հայ ժողովրդի 

պատմության միջև անմիջական պատմական կապ չի արձանագրվում, մինչդեռ Երևանի 

փողոցների անվանումները քաղաքի պատմական հիշողության և ինքնության կարևոր 

բաղադրիչներից են։ Հետևաբար, նպատակահարմար է տվյալ փողոցի գործող անվանումը 

փոխարինել հայ ժողովրդի պատմության հետ անմիջականորեն կապված անվամբ։ 

Առաջարկվող «Երվանդունիների» անվանումը վերաբերում է հայոց հին 

արքայատոհմին, որի իշխանության ժամանակաշրջանը կարևոր տեղ է զբաղեցնում հայ 

ժողովրդի պատմության մեջ։ Երվանդունիների անունը կապված է հայկական վաղ 

պետականության ձևավորման, պահպանման և զարգացման կարևոր պատմական շրջանի 

հետ, ուստի այդ անվան կիրառումը Երևանի փողոցային անվանացանկում 



հնարավորություն է տալիս քաղաքային միջավայրում պատշաճ կերպով ներկայացնելու հայ 

ժողովրդի պատմական և պետական ժառանգության հնագույն շերտերից մեկը։ 

Առաջարկի կարևոր առանձնահատկությունն այն է, որ Ֆրունզեի փողոցը գտնվում է 

Բագրատունյաց փողոցի և Արշակունյաց պողոտայի ձևավորած տարածական 

միջավայրում, սկսվում է Բագրատունյաց փողոցից և ձգվում է Արշակունյաց պողոտային 

զուգահեռ։ Այս պայմաններում փողոցը Երվանդունիների անվամբ անվանափոխելը ոչ 

միայն կփոխարինի հայ ժողովրդի պատմության հետ անմիջական կապ չունեցող գործող 

անվանումը, այլև տվյալ հատվածում կձևավորի պատմականորեն և տարածականորեն 

փոխկապակցված տեղանվանական ամբողջություն՝ Երվանդունիների, Արշակունիների և 

Բագրատունիների անուններով։ Այդ անվանումները միասին խորհրդանշականորեն 

ներկայացնում են հայ ժողովրդի պետականության պատմական զարգացման տարբեր 

փուլերը՝ ստեղծելով դրանց տրամաբանական շարունակականություն նաև Երևանի 

քաղաքային տարածքում։ 

Ֆրունզեի փողոցն ընդգրկում է խիտ բնակեցված և տարածականորեն ամբողջական 

քաղաքային հատված ։ Հետևաբար, դրա անվանափոխությունը կարևոր է դիտարկել ոչ 

միայն որպես առանձին փողոցի անվան փոփոխություն, այլև որպես տվյալ տարածքի 

տեղանվանական և պատմամշակութային միջավայրի ամբողջացման հնարավորություն։ 

Հաշվի առնելով վերոգրյալը՝ Ֆրունզեի փողոցը Երվանդունիների փողոց 

անվանափոխելը կնպաստի Երևանի քաղաքային միջավայրում հայ ժողովրդի պատմական 

ժառանգության առավել ամբողջական ներկայացմանը և գործող տեղանվանական 

համակարգի տրամաբանական ամբողջացմանը։ 

Հիմք ընդունելով Հայաստանի Հանրապետության կառավարության 2005 թվականի 

դեկտեմբերի 29-ի N2387-Ն որոշման 16-րդ կետն առաջարկվում Երևան քաղաքի 

Շենգավիթ վարչական շրջանի Ֆրուզեի փողոցն (սկսվում է Գարեգին Նժդեհ փողոցից, 

հասնում՝ Բագրատունյաց փողոց) անվանափոխել հայոց արքայատոհմի՝ Երվանդունիների 

անվամբ՝ «Երվանդունիների փողոց»:  

Հաշվի առնելով վերոգրյալը և ղեկավարվելով «Երևան քաղաքում տեղական 

ինքնակառավարման մասին» օրենքի 8-րդ հոդվածի 1-ին մասի 19-րդ կետի դրույթներով, 

Հայաստանի Հանրապետության կառավարության 2005 թվականի դեկտեմբերի 29-ի  



N2387-Ն որոշմամբ հաստատված կարգի 4-րդ կետով՝ Երևան քաղաքի ավագանու 

քննարկմանն է ներկայացվում սույն որոշման նախագիծը։ 

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
ՄՇԱԿՈՒՅԹԻ, ԿՐԹՈՒԹՅԱՆ ԵՎ  
ՍՈՑԻԱԼԱԿԱՆ ՀԱՐՑԵՐԻ ՄՇՏԱԿԱՆ  
ՀԱՆՁՆԱԺՈՂՈՎԻ ՆԱԽԱԳԱՀ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ        ՀԱՅԿ ՄԻՐԶՈՅԱՆ 

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ       ՔՐԻՍՏԻՆԵ ՎԱՐԴԱՆՅԱՆ   

 
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ        ՀԵՂԻՆԵ ՈՍԿԱՆՅԱՆ 
 
      
ԵՐԵՎԱՆ ՔԱՂԱՔԻ ԱՎԱԳԱՆՈՒ 
«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» 
ԽՄԲԱԿՑՈՒԹՅԱՆ ԱՆԴԱՄ                                   ԱՐԵՎԻԿ ԲԼԵՋՅԱՆՑ 

